
bogfimi og bogveiðar
Í raun er ekki mikil munur á áhöldum til bogveiða og bogfimi, helsti munurinn felst í miðunarbúnaði og svo einna helst í örvaroddum en að 
öðru leyti er þetta allt svipað. Hægt er að fá boga sem henta eingöngu fyrir bogfimi eða þá bogveiðar en einnig er hægt að velja boga sem 
henta fyrir hvort tveggja. Þær örvar sem mest eru notaðar í dag eru carbon-örvar og fást þær í mismunandi sverleika, þyngd, lengd, stífleika 
og eru valdar í samræmi við notkun og afl bogans.

Sú litla umræða sem hefur farið fram hér 
á landi um boga og örvar hefur því miður 
verið á villigötum þar sem yfirleitt er verið 
að bera boga og örvar saman við skotvopn 
og skotfæri. Þetta er eins og að bera saman 
epli og appelsínur, það er ekki hægt. Það 
sem mætti kannski líkja saman er að þegar 
bogveiðimenn smíða sínar eigin örvar, sem 
henta boga þeirra og skotstíl, er það svolítið 
líkt og þegar menn hlaða skot sín sjálfir. En 
notkun, afl og ákoma þessara vopna er 
tvennt ólíkt.

NÁKVÆMNI og SAMHÆFING
Nákvæmni, þegar skotið er af boga, fer að 
öllu leyti eftir hæfni viðkomandi en sagt er 
að sá sem stundar bogfimi þurfi að æfa sig 
margfalt meira en sá sem æfir sig með byssu 
– því að efla þarf styrk, samhæfingu og 
stöðugleika handa og líkama. Góð boga­

skytta getur hitt skotmark á allt að 120 
metra færi eða meira en það fer eftir því 
hvað telst hámarksfjarlægð skyttunnar.

HÁMARKSMARKSVEGALENGDIR við 
BOGVEIÐAR
Þar hafa menn verið á villigötum. Í öllum 
erlendum opinberum tölur um skotfjarlægð­
ir, sem eru miðaðar við skóglendi (þar sem 
að 80–90% af bogveiði fer fram í skógum), 
kemur fram að hámarksfjarlægð geti verið 
um 40 metrar – en það fer allt eftir aðstæð­
um. Hentug fjarlægð er talin 20–40 metrar. 

Á opnu svæði er sagt að hámarksfjar­
lægð sé allt að 70 metrar. Þó fer slíkt alltaf 
eftir hæfni skyttunnar. Þegar rætt er um 
hámarksfjarlægðir er verið að tala um veiðar 
á elgum, hreindýrum, Whitetail og fleiri 
tegundum. Hreindýr í Kanada og Alaska eru 
talin þó nokkru stærri en hreindýr hér á 

landi. Sumir segja að íslenska hreindýrið sé 
á stærð við Whitetail í Bandaríkjunum sem 
er vinsælasta bráðin til bogveiða.

ÖRVARODDAR
Eini munur á markoddum og veiðioddum er 
að á veiðioddana er búið að bæta við flug­
beittum blöðum. Að öðru leyti eru þeir 
jafnoddhvassir og þungir og markoddar 
– þar sem hægt að nota sömu þyngd á odd­
um í bogfimi og bogveiði.

„	Góð bogaskytta getur hitt skot
mark á allt að 120 metra færi 
eða meira en það fer eftir því 
hvað telst hámarksfjarlægð 
skyttunnar.“

FORDÓMAR og ÞEKKINGARLEYSI í garð 
BOGVEIÐA
Hér á landi hafa verið haldnir þrír fræðslu- 
og kynningarfundir um bogveiði. Því miður 
hefur mæting á þá verið frekar dræm – en 
þeir sem hafa mætt hafa gengið sáttir af 
fundi og haft á orði að það sé margt sem þeir 
vissu ekki áður eða höfðu rangar hugmyndir 
um. Í dag heyrir maður enn hina og þessa 
segja að þetta henti ekki, sé ekki nógu öfl­
ugt, henti ekki íslensku landslagi o.s.frv. 
Þeir sem eru með mestu fordómana eru 
oftast skotveiðifólk sem er í raun undarlegt 
þar sem allt að 98% af bogveiðifólki er líka 
skotveiðifólk. Ekki er vitað hvað veldur en 
það sem er að gerast í Evrópu er að kröfur, 
sem gerðar eru til bogveiðifólks, eru mun 
meiri en þær sem gerðar eru til skotveiði­
fólks. Verið getur að þeir sem stunda skot­
veiðar séu smeykir um að kröfurnar verði 
líka látnar ganga yfir þá. Líklega verður þó 
að telja að menn hafi ekki prófað að skjóta 
af boga og séð hvað þetta getur verið öflugt 
og nákvæmt.

KÚLA eða VEIÐIODDUR
Margir eru á þeirri skoðun að ör með veiði­
oddi geti ekki gert það sama og byssukúla 
við veiðar. Það er rangt. Ef  litið er á skot­
prófanir á örvum með veiðioddum og svo 
t.d. hlaupvídd 30-06 þar sem skotið er á 
gelatín og/eða fötur með sandi í – kemur í 
ljós að örin fer lengra og dýpra en kúlan.

Tvær samanburðartilraunir:
•	 Kúla fer 30 tommur inn í gelatínið 

en örin 40–50 tommur.
•	 Skotið er á þrjár 20 lítra plastfötur 

fylltar með sandi sem raðað er þétt 
hverri upp við aðra. Kúlan stöðvað­
ist í fyrstu fötunni en örin fór í 
gegnum tvær og rétt snerti þriðju 
fötuna.

Taka skal fram að ekki er vitað hvernig 
kúlur voru notaðar eða hvaða þyngd var 
á þeim. Skotið var af 2 m færi. Þessar 
tilraunir gefa smáhugmynd um hvernig 
ör með veiðiodd virkar.

Örin stingur og sker, þar af leiðandi er 
minna viðnám og örin kemst lengra. Þegar 
kúlan hittir skotmarkið fer hún að þenjast 
út og við það eykst viðnámið.

Svo að kúla geti haldið slagkrafti þarf 
hún mikinn hraða. Þegar um ör er að ræða 

skiptir hraðinn ekki eins miklu máli en það 
gerir þyngd örvarinnar hins vegar – þyngdin 
vegur meira en hraðinn.

Svo að ör geti talist nothæf við veiðar 
þarf hún að innihalda lágmarksorku en 
orkan er mæld í Joule. Til að mæla orku 
örvar þarf að þekkja hraðann á örinni, aflið 
í boganum og þyngd örvarinnar. Nú er yfir­
leitt miðað við lágmarksþyngd á ör til veiða 
og þá vita menn hvað örin þarf að fara hratt 
og hversu öflugan boga þarf.

Létt ör fer hraðar en þung ör en léttari 
örin inniheldur ekki eins mikla orku sú 
þyngri – af því leiðir að ef hún nær ekki 
lágmarksorku er hún ekki nothæf til veiða.

 Venjuleg veiðiör fer um 250–310 fet á 
sekúndu og talað er um að lágmarksheildar­
þyngd örvar sé 386 grain = 25,012 grömm.

BOGVEIÐAR á ÍSLANDI
Umhverfisstofnun er nú að fjalla um erindi 
Bogveiðifélags Íslands um afstöðu yfirvalda 
gagnvart bogveiðum hérlendis og er þá 
miðað við leyfilegar veiðiaðferðir – eins og 
kveðið er á um hjá ESB og í ýmsum samn­
ingum um veiðar og vernd á villtum dýrum. 

Umhverfisstofnun fékk einnig frá félag­
inu tillögur að reglum um bogveiðar og kröf­
ur til bogveiðimanna og eru þær í samræmi 
við það sem Bogveiðisamband Evrópu mæl­
ir með. Um er að ræða þær reglur og kröfur 
sem eru hvað strangastar í dag – þetta eru 
þær reglur sem eru í gildi á Álandseyjum. 
Bogveiðisamband Evrópu mælir með að 
allar Evrópuþjóðir taki upp þessar reglur, 
einnig þær þjóðir sem hafa nú þegar leyft 
bogveiðar, til að samræma kröfur á milli 
landa.

Meðal þeirra krafna sem gerðar eru til 
veiðimanna er að ganga undir hæfnispróf á 
hverju ári. Hæfnisprófið fer þannig fram að 
skotið er á skotmörk úr mismunandi fjar­
lægðum – sex skotmörk, ein ör í hvert og 

fimm af sex verða að hitta skotmarkið. Ekki 
er leyfilegt að nota fjarlægðarmæli við 
svona skotpróf.

Til að maður megi veiða með boga þarf 
hann fara á veiðinámskeið í viðkomandi 
landi, sbr. veiðikortanámskeið hérlendis. 
Viðkomandi þarf að hafa leyfi fyrir boga, að 
auki þarf hann að fara á sérstakt bogveiði­
námskeið, svokallað IBEP. IBEP er eina 
alþjóðlega bogveiðinámskeiðið og öll lönd, 
sem leyfa bogveiðar á annað borð, styðjast 
við það. Þótt þessi lönd notist við sitt eigið 
hæfnisnámskeið eru þau yfirleitt ekki eins 
yfirgripsmikil og IBEP. Við mælum með að 
það verði notað hér á landi þegar bogveiðar 
á Íslandi verða að veruleika.

IBEP-námskeiðin eru haldin af bog­
veiðisambandi/-félagi í viðkomandi landi. 
Þau eru einnig haldin í þeim löndum sem 
leyfa ekki bogveiðar – þá í þeim tilgangi að 
bogveiðimenn geti ferðast milli landa til að 
stunda þessar veiðar.

Í Evrópu er bogveiði sú veiðiaðferð sem 
hefur verið í hvað mestum vexti síðustu 5–7 
árin og vinsældir hennar eru enn að aukast.

Bogveiðifélag Íslands er aðili að Bog­
veiðisambandi Evrópu en einnig er komið á 
samstarf við bogveiðifélögin á Norðurlönd­
um.

Bog­veiði­fé­lag Ís­lands
bog­veidi.net / Er­um á face­book
Upp­lýs­ing­ar um bog­fimi: bog­fimi.net

„	... kröfur, sem gerðar eru til bog
veiðifólks, eru mun meiri en þær 
sem gerðar eru til skotveiðifólks.“


